
ԱՄՆ ՊԵՏՔԱՐՏՈՒՂԱՐՈՒԹՅՈՒՆ  

ԶԵԿՈՒՅՑ ՄԱՐԴԿԱՆՑ ԹՐԱՖԻՔԻՆԳԻ ՄԱՍԻՆ 2012 Թ. 

ՀԱՅԱՍՏԱՆ (ԽՈՒՄԲ 1) 

19 հունիսի, 2013թ. 

Հայաստանը սկզբնաղբյուր երկիր է հարկադիր աշխատանքի և սեռական շահագործման նպատակով 

թրաֆիքինգի ենթարկվող տղամարդկանց, կանանց և երեխաների համար. խնդրահարույց է նաև 

սեռական ու աշխատանքային թրաֆիքինգը երկրի ներսում:  Հայ կանայք և աղջիկները սեռական 

թրաֆիքինգի են ենթարկվում երկրի ներսում, Միացյալ Արաբական Էմիրություններում և 

Թուրքիայում: Հայ կանայք և տղամարդիկ հարկադիր աշխատանքային թրաֆիքինգի են ենթարկվում 

Ռուսաստանում և Թուրքիայում: Հայ տղամարդիկ ճանապարհածախսը հոգալու համար պարտքով 

գումար են վերցնում, ինչը կարող է նպաստել վերջնակետ երկրում նրանց զոհականացմանը: Նրանք 

աշխատանք գտնում են ընտանիքի անդամների, մոտ ծանոթների և աշխատանքի 

տեղավորման/զբաղվածության օրինական, սակայն ոչ-լիցենզավորված մասնավոր 

գործակալությունների միջոցով: Եղել են առանձին հաղորդումներ երկրի ներսում հայ տղաներին 

աշխատանքային թրաֆիքինգի ենթարկելու վերաբերյալ: Որոշ երեխաներ զբաղված են 

գյուղատնտեսության, շինարարության և ծառայությունների մատուցման ոլորտում երկրի ներսում, 

իսկ որոշ երեխաներ ծառայում են որպես տնային աշխատողներ Հայաստանում և Թուրքիայում: 

Հայաստանի գիշերային ակումբներում թրաֆիքինգի առումով խոցելի կարող են համարվել ռուս և 

ուկրաինացի պարուհիները: Մարդկանց թրաֆիքինգի առումով հատկապես  խոցելի են  

բռնությունների զոհ երեխաները և խնամատար հաստատություններից դուրս եկող երեխաները:  

Հայաստանի կառավարությունն ամբողջությամբ բավարարում է թրաֆիքինգի վերացման նվազագույն 

չափանիշներին: 2012թ. կատարելագործվել են կառավարության իրավապահ և պաշտպանությանն 

ուղղված  աշխատանքները թրաֆիքինգին առնչվող բազմաբնույթ հանցանքների առնչությամբ. 

սեռական և աշխատանքային թրաֆիքինգ տեղական և անդրազգային մակարդակներում: 

Իշխանությունները նախորդ տարվա համեմատ իրականացրել են ավելի շատ քննություններ ու 

դատական կարգով հետապնդումներ թրաֆիքինգ իրականացնելու մեջ կասկածվողների նկատմամբ և 

դատական կարգով հետապնդում են իրականացրել երկրի ներսում  երեխային հարկադիր 

մուրացկանության դրդելու մի գործով: Իշխանությունները նաև շարունակել են դատապարտել երկրի 

ներսում հարկադիր մարմնավաճառության ենթարկող հանցագործներին: Պաշտոնյաներն ամուր 

գործընկերային հարաբերություններ են ունեցել քաղաքացիական հասարակության խմբերի հետ, 

շարունակել են ուսուցումները հարյուրավոր պետական աշխատողների համար, շարունակել են 

բնաիրային ներդրումներ կատարել հակաթրաֆիքինգային կացարանի համար և ձեռնարկել են կուռ 

ջանքեր թրաֆիքինգի կանխարգելման ուղղությամբ: Այնուհանդերձ, տարվա ընթացքում 

կառավարության կողմից բացահայտված  զոհերի թիվը շարունակել է նվազել, մասամբ զոհերի 

բացահայտման նախաձեռնողական ընթացակարգերի թերությունների, ինչպես նաև զոհերի 

պաշտոնական նույնականացումն ու իրավապահ ջանքերը պաշտոնապես շաղկապելու հարցում 

առկա բացի պատճառով: Տուժողների ու վկաների պաշտոնական պաշտպանության 

բացակայությունը, որը սակայն ապահովվում է առանձին դեպքերով, շարունակում է մնալ մտահոգիչ:  

Առաջարկներ Հայաստանին.  մեծացնել ջանքերը հարկադիր աշխատանքի զոհերի հայտնաբերման 

հարցում, այդ թվում նաև խորացնել զոհերի բացահայտման հետ կապված ուսուցումը  շփման գծի 

աշխատակիցների համար, աշխատանքային տեսուչներին անսպասելի ստուգայցերի միջոցով 

զոհերին բացահայտելու իրավասություններով օժտել և ամրապնդել նրանց  համագործակցությունն 

իրավապահների հետ. մեծացնել աշխատանքային թրաֆիքինգի գործերով քննությունների ու 

քրեական հետապնդման մասով ջանքերը. բարելավել թրաֆիքինգի գործերով քննություններին 

ուղղված ջանքերը այն դեպքերում, երբ չկա տուժողի ցուցմունք կամ երբ շահագործումը տեղի է 

ունեցել արտերկրում. շարունակել ուսուցանել իրավապահներին ու աշխատանքային տեսուչներին` 

աշխատանքային թրաֆիքինգն ու քաղաքացիական և աշխատանքային օրենսդրության խախտումները 

տարբերելու վերաբերյալ. ապահովել, որ քննության կամ մեղադրող կողմի հետ աշխատելու 

ցանկություն կամ հնարավորություն չունեցող զոհերի համար հասանելի լինեն կարճաժամկետ և 

երկարաժամկետ ծառայություններ ու պաշտպանություն. բարելավել թրաֆիքինգ իրականացնողների 

դեմ հարուցված գործերում որպես վկա հանդես գալու համաձայնություն տված վկաների 

պաշտպանությանն ուղղված  ջանքերը. ձևավորել փոխհատուցման մեխանիզմներ թրաֆիքինգի 

զոհերի համար. զոհերի նկատմամբ կարեկցանքի ու ըմբռնման մշակույթին նպաստելու համար 

ապահովել նրբանկատ վերաբերմունքի հետ կապված ուսուցում դատավորների համար. ցուցաբերել 

իրավական աջակցության ծառայություններ թրաֆիքինգի զոհերին, այդ թվում բարելավել 

քաղաքացիական հայցերով փոխհատուցում ստանալու նրանց կարողությունները. զոհերի 

նույնականացման միջանկյալ ու վերջնական փուլերի տարանջատում անկախ իրավապահ 

մարմինների հետ համագործակցությունից. շարունակել ու ավելացնել ֆինանսավորման 

տրամադրումը զոհերին աջակցություն ցուցաբերող հասարակական կազմակերպություններին. 

լիցենզավորել, կանոնակարգել ու ուսուցում ապահովել տեղական զբաղվածության ծառայությունների 

համար, որպեսզի նրանք կարողանան օգնել կանխել Հայաստանի քաղաքացիների հարկադիր 

աշխատանքը արտասահմանում. շարունակել  թրաֆիքինգից տուժածներին  իրազեկել նրան համար 

աշխատանք գտնելու աջակցության առկայության վերաբերյալ ու մշակել միջոցներ, որոնցով 

կապահովվի գաղտնիությունն այս աջակցությունից օգտվող տուժողների մասով. շարունակել 

բարելավել ակտիվ գործընկերությունը հասարակական կազմակերպությունների հետ.  

իրազեկվածությանն ուղղված արշավները հասցնել գյուղական ու սահմանամերձ համայնքներ, 

ինչպես նաև խնամատար հաստատություններից դուրս եկող երեխաներին:  

Քրեական հետապնդում  

Զեկույցի ժամանակահատվածում Հայաստանի իշխանությունների կողմից թրաֆիքինգ 

իրականացնելու ենթադրյալ դեպքերի մասով ավելացել են քննությունների ու դատական կարգով 

հետապնդումների դեպքերը և չնայած դատապարտումների թվի նվազեցմանը, բոլոր դատապարտված 

մեղադրյալները նշանակալի պատիժ են ստացել:  Հայաստանի քրեական օրենսգրքի 132 և 132-2 

հոդվածներով արգելվում է մարդկանց թրաֆիքինգը թե հարկադիր աշխատանքի, թե կոմերցիոն 

սեռական շահագործման նպատակով և դրա համար նախատեսվում է 5-ից 15 տարվա ազատազրկում, 

ինչը բավարար խիստ և համարժեք պատիժ է այնպիսի ծանր հանցանքների համար, ինչպիսին է 

բռնաբարությունը:  2012թ. իշխանությունները  հետաքննել են թրաֆիքինգի 22 գործ  (2011թ. քննվել է 17 

գործ), որոնց ներքո թրաֆիքինգի հետ կապված հանցանքների մեղադրանք է ներկայացվել 18 հոգու 

(2011թ. 15 հոգի ), ընդ որում գրանցվել է երեխային հարկադիր մուրացկանության դրդելու  մեկ դեպք: 

2011թ. 13 հոգու համեմատ 2012թ. դատապարտվել են 8 թրաֆիքինգ իրականացնողներ, որոնցից մեկը 

անդրազգային աշխատանքային թրաֆիքինգի համար: 2012թ. դատապարտված 8 հանցագործներն էլ 

ստացել են 4-11 տարվա ազատազրկում. Մեծամասնությունը դատապարտվել է 8 տարվա 

ազատազրկման: Իշխանությունները Ռուսաստանի պատկան մարմիններին տեղեկատվություն են 

տրամադրել աշխատանքային թրաֆիքինգի հնարավոր դեպքի մասին. ռուս իրավապահները սակայն 

չեն արձագանքել կամ համագործակցել: Թեպետ դիտորդներն առանձնացնում են Հայաստանի 

ոստիկանության զոհամետ մոտեցումը, սակայն նրանք քննադատում են դատավորներին զոհերի 

նկատմամբ ագրեսիվ ու կանխակալ տրամադրվածության համար: Մարդկանց թրաֆիքինգի մասին 

ուսուցումը շարունակում է ընդգրկված մնալ  բոլոր իրավապահ մարմինների ուսումնական 

կառույցների՝ ոստիկանության ակադեմիայի, դատախազական և դատական դպրոցների 

կրթակարգում:  Հայաստանի կառավարության կողմից թրաֆիքինգում պետական պաշտոնյաների 

հանցակցության մասին քննությունների ու հետապնդումների մասին զեկույցի 

ժամանակահատվածում հաղորդումներ չեն եղել:  

Պաշտպանություն 

Հայաստանի կառավարությունը պահպանել է թրաֆիքինգի բացահայտված զոհերի 

պաշտպանությանն ուղղված ջանքերը, սակայն զոհերի բացահայտումը շարունակում է 

մտահոգության տեղիք տալ: Հայաստանի իշխանություններն ամուր գործընկերային կապեր են 

պահպանել  հակաթրաֆիքինգային հասարակական կազմակերպությունների, միջազգային 

կազմակերպությունների ու օտարերկրյա կառավարությունների հետ` իրականացնելու 

հակաթրաֆիքինգային ուսուցում, այդ թվում և զոհերի բացահայտման վերաբերյալ, հարյուրավոր 

պաշտոնյաների, այդ թվում` դատախազների, ոստիկանների, սահմանապահների, դատական 

համակարգի ներկայացուցիչների  և աշխատանքային տեսուչների համար: Կառավարության կողմից 

2012թ. ընթացքում պաշտոնապես նույնականացվել են թրաֆիքինգի 1 տղամարդ և 7 կին զոհեր, ընդ 

որում զոհերից մեկը եղել է երկրի ներսում հարկադիր մուրացկանության դրդված անձնավորություն. 

նրանց բոլորին առաջարկվել է աջակցություն, այդ թվում ուղղորդում հասարակական 

կազմակերպությունների ապաստարաններ: Հիշյալ 8 զոհերից 7-ը բացահայտվել են ոստիկանության 

կողմից: 2011թ. իշխանությունների կողմից պաշտոնապես  նույնականացվել էր 13 զոհ: Առնվազն 6 

լրացուցիչ զոհեր նույնականացվել են հասարակական կազմակերպությունների կողմից, որոնք 

քրեական գործերի քննությունից հետո պաշտոնապես չեն ճանաչվել որպես զոհ. քննությունները 

փակուղի էին մտել, քանի որ զոհերը նախընտրեցին չհամագործակցել Հայաստանի իրավապահների 

հետ, իսկ նրանց շահագործումը տեղի էր ունեցել Ռուսաստանում: Եվրոպայի խորհրդի Մարդկանց 

թրաֆիքինգի դեմ պայքարի փորձագիտական խմբի  (GRETA) զեկույցը եզրակացրեց, որ 

իշխանությունների կողմից զոհերի պաշտոնական նույնականացման համակարգն արդյունավետ չէր, 

քանի որ դրանով չէին ճանաչվում այն զոհերը, ովքեր պատրաստակամություն կամ հնարավորություն 

չունեին համագործակցել իրավապահների հետ ու դատական ատյաններում հանդես գալ թրաֆիքինգ 

իրականացնողների դեմ:  Գործնականում հասարակական կազմակերպություններն ու պետական 

պաշտոնյաները այս զոհերին ապահովել են կարճաժամկետ աջակցություն, իսկ նրանց 

երկարաժամկետ աջակցության տրամադրման հարցը շարունակում է մտահոգության տեղիք տալ: 

Չնայած ուսուցում անցնելուն աշխատանքային տեսչության կողմից զեկույցի ժամանակահատվածում 

աշխատանքային թրաֆիքինգի զոհեր չեն հայտնաբերվել, ինչը մասամբ պայմանավորված է 

իրավապահների հետ համագործակցելու ու անակնկալ ստուգայցեր անցկացնելու  մասով առկա 

իրավական սահմանափակումներով: Կառավարությունը շարունակել է տրամադրել 16,000 ԱՄՆ 

դոլարի չափով ֆինանսավորում հասարակական կազմակերպության կողմից գործարկվող 

թրաֆիքինգի զոհերի երկարաժամկետ ապաստարանին, որտեղ 2012թ. ընթացքում պատսպարվել են 

թրաֆիքինգի 26 կին-զոհեր: Ապաստարանում գտնվող չափահաս զոհերն իրենց հայեցողությամբ 

կարող են հեռանալ ապաստարանից: Երկրում չկա մասնագիտացված խնամքի կենտրոն տղամարդ 

զոհերի համար, սակայն գոյություն ունեցող ապաստարաններն անհրաժեշտության դեպքում կարող 

են աջակցություն ցուցաբերել նաև թրաֆիքինգի տղամարդ զոհերին: Զեկույցի ժամանակահատվածում 

թրաֆիքինգի մի զոհի աջակցություն է ցուցաբերվել աշխատանքի տեղավորման հարցում: 

Համեմատության համար նշենք, որ նախորդ հաշվետու ժամանակահատվածներում այս կարգի 

աջակցություն ստացողներ չեն եղել:  Իրավապահներն առանձին դեպքերում ապահովել են զոհերի 

անվտանգությունը դատական լսումների ժամանակահատվածում՝ զոհերի փաստաբանների կամ 

հասարակական կազմակերպությունների խնդրանքով: 2012թ. իշխանությունների կողմից 

պաշտոնապես նույնականացված բոլոր  զոհերը կամավոր աջակցել են ոստիկանությանը թրաֆիքինգի 

գործերի քննության հարցում: Հասարակական կազմակերպությունները շարունակում էին մատնանշել 

դատարանում ցուցմունք տվող զոհերի համար պաշտպանության համարժեք միջոցների 

բացակայության հարցը: Իշխանությունները թրաֆիքինգի զոհերին չեն պատժել` ուղղակիորեն 

թրաֆիքինգի ենթարկվելու հետևանքով գործած հանցանքների համար: Իշխանությունները թույլ են 

տալիս օտարերկրացի զոհերին մնալ երկրում ժամանակավոր կացության թույլտվությամբ և 

ժամանակավորապես աշխատել, սակայն հաշվետու ժամանակահատվածում իշխանությունների 

կողմից  օտարերկրացի զոհեր չեն բացահայտվել:  

Կանխարգելում  

Զեկույցի ժամանակահատվածում ՀՀ կառավարությունն ի ցույց է դրել մարդկանց թրաֆիքինգի 

կանխարգելմանն ուղղված գործուն ջանքեր:  Ամբողջապես իրացվել է մարդկանց թրաֆիքինգի 

վերաբերյալ հանրային իրազեկման համար Աշխատանքի և սոցիալական հարցերի նախարարության 

և Սպորտի ու երիտասարդության հարցերով նախարարության բյուջեներով նախատեսված 21,000 

ԱՄՆ դոլարին համարժեք ֆինանսավորումը: Պետական տարբեր կառույցների կողմից ձեռնարկվել են 

կանխարգելմանն ուղղված բազմաթիվ գործողություններ, այդ թվում` լրագրողական 

պրոֆեսիոնալիզմի մեծացման նպատակով լրագրողական մրցույթի (դրամական պարգևով) 

անցկացում  հակաթրաֆիքինգային հարցերի շուրջ,  հակաթրաֆիքինգային սոցիալական գովազդի, 

ինչպես նաև այլ հաղորդումների հեռարձակում ազգային ու տեղական հեռուստաընկերությունների 

եթերից` հիմնական եթերաժամերի ընթացքում: Մարդկանց թրաֆիքինգի դեմ պայքարի հարցերով 

միջգերատեսչական խորհուրդը, որտեղ նախագահում է փոխվարչապետը, և միջգերատեսչական 

աշխատանքային խումբը շարունակել են կանոնավոր նիստեր գումարել ու համակարգել 

կառավարության թրաֆիքինգի դեմ պայքարի գործողությունների ծրագրի իրականացումը` սերտորեն 

համագործակցելով հասարակական կազմակերպությունների ու միջազգային կառույցների հետ: 

Մարդկանց թրաֆիքինգի դեմ պայքարի հարցերով խորհրդի կողմից ստեղծված ենթախմբերից մեկի 

աշխատանքի արդյունքում 2013-2015թթ. գործողությունների ծրագրում ներառվեցին Մարդկանց 

թրաֆիքինգի մասին 2012թ. զեկույցում ու GRETA-ի զեկույցում ներկայացված առաջարկները և 

նախորդ գործողությունների ծրագրի համեմատ ազգային ծրագիրը բարելավվեց՝ մեծացնելով 

շեշտադրումը զոհերի, այդ թվում անչափահաս աշխատողների  նույնականացման մասով: 2013-

2015թթ. գործողությունների ծրագիրը կառավարության կողմից հաստատվեց 2013թ. փետրվարին: 

2010-2012թթ. գործողությունների ծրագրի իրականացման մասով անկախ միջազգային 

կազմակերպության մոնիտորինգի տվյալներով  կառավարության կողմից ապահովվել է  80 տոկոս 

կատարողական ցուցանիշը: 2013թ. ոստիկանությունը միգրացիոն թեժ գծում ներառեց նաև 

հակաթրաֆիքինգային ուղղվածությունը. այս հեռախոսահամարն ամենօրյա կտրվածքով գովազդվում 

էր  հեռուստաեթերից: Հաշվետու ժամանակահատվածում կառավարությունը կանոնավոր կերպով 

հաշվետվություններ է հրապարակել թրաֆիքինգի դեմ պայքարի ոլորտում իրականացվող 

աշխատանքների վերաբերյալ: Զեկույցի ժամանակահատվածում իշխանությունները քայլեր չեն 

ձեռնարկել կոմերցիոն սեքսի պահանջարկի նվազեցման ուղղությամբ:  Իշխանությունները 

հակաթրաֆիքինգային ուսուցում են անցկացրել միջազգային խաղաղապահ ուժերի կազմում 

օտարերկրյա պետություններում ծառայության մեկնող զինծառայողների համար:  


